
TEXNIKA YO‘NALISHI 
TALABALARINING KASBIY 
KOMPETENSIYALARINI 
AVTOMATLASHTIRILGAN 
LOYIHALASH TIZIMLARI 
ASOSIDA RIVOJLANTIRISH 
MUAMMOLARI
Pozilova Shaxnoza Xaydaraliyevna
Muhammad Al-Xorazmiy nomidagi
Toshkent axborot texnologiyalari universiteti dotsenti, 

Xolmirzayeva Gulchehra Tulanovna
Zahiriddin Muhammad Bobur nomidagi
Andijon davlat universiteti o‘qituvchisi

Annotatsiya: Mazkur maqolada texnika yo‘nalishida ta’lim olayotgan talabalar uchun kasbiy kompetensiyalarni shakl-
lantirish va rivojlantirish masalalari tahlil qilingan. Avtomatlashtirilgan loyihalash tizimlari, xususan Siemens NX dasturi
ning o‘quv jarayonidagi o‘rni va afzalliklari yoritilgan. Shuningdek, talabalarda nazariy bilimlarni amaliy ko‘nikmalar bilan 
uyg‘unlashtirish, xalqaro standartlarga mos tayyorlash hamda innovatsion yondashuvni shakllantirishning muhim jihatlari 
ko‘rib chiqilgan. Maqolada mavjud muammolar ham tahlil qilinib, ularni bartaraf etish bo‘yicha taklif va tavsiyalar berilgan.

Kalit so‘zlar: kasbiy kompetensiya, avtomatlashtirilgan loyihalash tizimlari, Siemens NX, texnik ta’lim, innovatsion tex-
nologiyalar.
Abstract: This article analyzes the issues of forming and developing professional competencies among students in 
technical fields. The role and advantages of computer-aided design systems, particularly Siemens NX software, in the 
educational process are highlighted. Furthermore, the paper discusses key aspects of integrating theoretical knowledge 
with practical skills, preparing students in line with international standards, and fostering an innovative approach. Existing 
problems are also examined, and practical recommendations for their solution are provided.

Key words: professional competence, computer-aided design systems, Siemens NX, technical education, innovative 
technologies.
Аннотация: В данной статье рассмотрены вопросы формирования и развития профессиональных компетенций 
у студентов технических направлений. Освещена роль и преимущества систем автоматизированного проекти-
рования, в частности программного обеспечения Siemens NX, в учебном процессе. Кроме того, анализируются 
важные аспекты интеграции теоретических знаний с практическими навыками, подготовки студентов в соответ-
ствии с международными стандартами и формирования инновационного подхода. В статье также рассмотрены 
существующие проблемы и предложены рекомендации по их устранению.

Ключевые слова: профессиональная компетенция, автоматизированные системы проектирования, Siemens NX, 
техническое образование, инновационные технологии.

KIRISH
Dunyo hamjamiyatida raqamli texnologiyalar hamda robototexnika rivojlanib borar ekan, ushbu texnologi-

yalarni boshqarish, ularga texnik va dasturiy xizmat ko‘rsata oladigan, o‘z kasbining yetuk mutaxassislarini 
tayyorlash oliy ta’lim tizimi oldida turgan muhim va dolzarb vazifalardan biri hisoblanadi. Bozor iqtisodiyoti esa 
nafaqat nazariy bilimlarga, balki amaliy ko‘nikma va kasbiy kompetensiyalari shakllangan mutaxassislarga ham 
talabni oshirmoqda. Ushbu jarayonlarni avtomatlashtirilgan loyihalash tizimlaridan foydalangan holda tashkil 
etishning ahamiyati va natijasi ta’lim jarayoniga ijobiy ta’sir ko‘rsatadi.

Agar shaxsda o‘z sohasi bo‘yicha nazariy bilim, amaliy ko‘nikma va malakalar, shuningdek ularni ishlab 
chiqarish jarayonlari hamda real hayotda qo‘llay olish qobiliyati mavjud bo‘lsa, demak, ushbu shaxs kasbiy 
kompetensiyaga ega hisoblanadi. Texnik yo‘nalishda bu tushuncha yanada kengroq bo‘lib, muhandislik 
hisoblari, loyihalash, texnologik jarayonlarni tahlil qilish, innovatsion yechimlarni taklif qilish va simulyatsiya 
jarayonlarini boshqarish ko‘nikmalarini o‘z ichiga oladi. Tushunchalar ko‘payib, tobora kengayib borgani sari 
ularni amaliyotda qo‘llash ham murakkablashib boradi.

MAVZUGA OID ADABIYOTLAR SHARHI
Texnika ta’limida kasbiy kompetensiyalarni rivojlantirish masalasi bugungi kunda ta’lim tizimining dolzarb 

yo‘nalishlaridan biri sanaladi. Zamonaviy ishlab chiqarish jarayonlarining murakkablashuvi, raqamli texnologi-
yalar va avtomatlashtirilgan tizimlarning keng joriy etilishi talabalardan nafaqat nazariy bilimlarni, balki amaliy 
ko‘nikmalarni egallashni ham talab qilmoqda.

Mazkur jarayonda avtomatlashtirilgan loyihalash tizimlari (ALAT), xususan Siemens NX, AutoCAD, Solid-
Works kabi dasturlar muhim o‘rin tutadi. Ular talabalarning muhandislik fikrlash doirasini kengaytiradi, texnologik 
jarayonlarni modellashtirish, loyihalash hamda simulyatsiya qilish imkoniyatini beradi. Shu bilan birga, talaba-
larda xalqaro standartlarga mos professional tayyorgarlikni shakllantirishga xizmat qiladi.

O‘zbekiston Respublikasi “Ta’lim to‘g‘risida”gi Qonunida ham ta’lim jarayoniga zamonaviy axborot-kommu-
nikatsiya va raqamli texnologiyalarni keng joriy etish zaruriyati ta’kidlangan. Mahalliy olimlardan Xudoyqulov X.J. va  
Xolov O.Ch. asarlarida kasbiy ta’limda tarbiyaviy va metodik yondashuvlar, talabalarda ijodiy tafakkurni shakl-
lantirish zarurligi ko‘rsatib o‘tiladi.

Xorijiy manbalar tahliliga ko‘ra, J. Deweyning “Democracy and Education” asarida ta’limning amaliyot bilan 
uzviy bog‘lanishi demokratik jamiyat rivojida muhim omil sifatida yoritilgan. Maslowning motivatsiya nazari-
yasi esa talabalarda kasbiy kompetensiyalarni shakllantirish jarayonida ichki ehtiyoj va shaxsiy rivojlanishning 
ahamiyatini ko‘rsatib beradi. UNESCOning “Guidelines on Values Education” qo‘llanmasida esa global ta’lim 
tamoyillari, innovatsion metodlar va raqamli vositalardan foydalanish bo‘yicha xalqaro tajriba umumlashtirilgan.

TADQIQOT METODOLOGIYASI
Yuqori texnologiyalarni qo‘llashda olingan nazariy bilimlar bilan birgalikda amaliy mashg‘ulotlar va malakaviy 

amaliyotlarda egallangan ko‘nikmalardan foydalanish muhandislik hamda texnologik muammolarni tezkor hal 
etish imkonini beradi. Mamlakatimizda ko‘plab ishlab chiqarish korxonalari va zavodlar xorijiy davlatlardan 
mutaxassislarni katta miqdordagi mablag‘ evaziga ishga taklif etib, o‘z faoliyatini yuritmoqda. Sanoatimiz esa 
raqamli texnologiyalar va avtomatlashtirilgan tizimlardan foydalanish malakasiga ega bo‘lgan kadrlarga muhtoj. 
Bunday kadrlarda jamoada ishlash va yetakchilik qilish ko‘nikmalarini shakllantirish ham maqsadga muvofiqdir.

Texnika yo‘nalishida ta’lim oluvchi talabalar uchun kompetensiyaning yuqorida qayd etilgan ahamiyatlarini 
oshirish uchun quyidagi omillarga jiddiy e’tibor qaratish zarur:

1.	 Nazariy bilimlar – texnika fanlari asoslarini chuqur o‘rganishni talab qiladi;

2.	 Amaliy mashg‘ulotlar – laboratoriya ishlari va tajriba loyihalarini amalga oshirishni nazarda tutadi;

3.	 Axborot texnologiyalari – avtomatlashtirilgan loyihalash tizimlarini (Siemens NX, CAD, CAM, CAE va 
boshqalar) faoliyat jarayonida qo‘llashni o‘rgatadi;

4.	 Ishlab chiqarish amaliyoti – talabalarni real ishlab chiqarishda tajriba orttirishi orqali baholanadi.

Biz kasbiy kompetensiyani rivojlantirish omili sifatida qayd etgan avtomatlashtirilgan loyihalash tizim-
lari (ALT) aslida keng tushunchani anglatadi. Ularni texnik obyektlarni, detallarni va texnologik jarayonlarni 
loyihalash, modellashtirish hamda tahlil qilishga mo‘ljallangan maxsus dasturiy kompleks deb qisqacha ta’ri-
flash mumkin. Bularga misol sifatida Siemens NX, AutoCAD, SolidWorks, CATIA, Kompas-3D va boshqalarni 
keltirish mumkin. Ushbu ALTlarning barchasi muhandislik, texnologiya va ishlab chiqarish sohalarida keng 
qo‘llaniladi.

Texnika yo‘nalishida avtomatlashtirilgan loyihalash tizimlarini ta’lim jarayoniga to‘liq tadbiq etish zaruriyati 
quyidagilarni o‘z ichiga oladi:

1.	 Amaliy bilimlarni mustahkamlash uchun nazariy bilimlarni real obyektlarga tadbiq etish imkoniyatini 
berishi;

2.	 Raqamli texnologiyalarni o‘zlashtirish – sanoatda qo‘llaniladigan dasturlash bilan ishlash ko‘nikmalarini 
rivojlantirishi;

3.	 Innovatsion ta’lim – talabalarni ijodiy fikrlash va ijodiy yondashuvlarga tayyorlashi;

4.	 Kasbiy kompetensiyalar – muhandislik fikrlashi va mustaqil yechim topish qobiliyatini shakllantirishi.

ALTning o‘quv jarayoni uchun imkoniyatlari juda keng bo‘lib, uning yordamida 2D va 3D modellar yaratish, 
detal va mexanizmlarning chizmasini tayyorlash, modellashtirilgan obyektlarni mexanik va fizik tahlildan o‘tka-
zish, virtual sinov va optimallashtirishni amalga oshirish, ishlab chiqarish jarayonlarini rejalashtirish, yaratila
digan mahsulotni moddiy sarf qilmasdan turib sinovdan o‘tkazish, ya’ni simulyatsiya qilish imkoniyati mavjud.

Avtomatlashtirilgan loyihalash tizimlari talabalarda shakllantiradigan ko‘nikmalar ularni kelajakda jahon 
mehnat bozorida raqobatbardosh mutaxassis bo‘lishiga sabab bo‘ladi. Ya’ni talabalardagi loyihalash va 
konstruktiv ko‘nikmalar, analitik va tanqidiy fikrlash, kompyuter grafikasi va modellashtirish, amaliy masalalarni 
hal etish, shuningdek, jamoada ishlash va loyiha boshqaruvi bo‘yicha malakalari ularni zarur kadr sifatida shakl
lantiradi.

TAHLIL VA NATIJALAR
Avtomatlashtirilgan loyihalash tizimlari oilasiga kiruvchi Siemens NX – dunyodagi eng kuchli va keng 

ko‘lamda qo‘llaniladigan PLM (Product Lifecycle Management) tizimlaridan biri hisoblanadi. Dizayn, ishlab 
chiqarish va muhandislik tahlillarini yagona muhitda olib borish imkonini beruvchi ushbu dasturiy mahsulotning 
ta’lim jarayonida qo‘llanilishi nafaqat talabalarning bilimlarini oshiradi, balki ularning ko‘nikmalarini shakllantirish 
hamda kasbiy kompetensiyalarini rivojlantirishda ham muhim ahamiyat kasb etadi.

Siemens NX ning imkoniyatlari juda keng, ammo uni tushunishga qulay bo‘lishi uchun qisqa holda 
quyidagicha izohlash mumkin:

1.	 CAD (Computer-Aided Design) – 2D va 3D modellashtirish, parametrik va erkin shaklli modellashtirish, 
montajlarni yaratish va ularga tahlil o‘tkazish, chizmalarni avtomatik generatsiya qilish imkoniyatlarini o‘z 
ichiga oladi.

2.	 CAE (Computer-Aided Engineering) – mexanik mustahkamlik tahlili (FEA – Finite Element Analysis), 
issiqlik, oqim va tebranish jarayonlarini modellashtirish, optimallashtirish hamda sinov jarayonlarini virtual 
muhitda o‘tkazishni qamrab oladi.

3.	 CAM (Computer-Aided Manufacturing) – ishlab chiqarish texnologiyalarini yaratish, CNC dasturlarini 
avtomatik generatsiya qilish va ishlab chiqarish jarayonini simulyatsiya qilish imkoniyatini beradi.

4.	 PLM (Product Lifecycle Management) – Siemens NX ning asosiy va ustuvor imkoniyatlaridan biri bo‘lib, 
mahsulotning konsepsiyadan tortib utilizatsiyaga qadar bo‘lgan bosqichlarini boshqarish, korporativ ma’lu-
motlarni yagona muhitda saqlash va ulardan foydalanishni nazarda tutadi.

Texnika yo‘nalishida tahsil olayotgan talabalar uchun Siemens NX dasturini o‘qitish zamonaviy talablarga 
javob beradi. Uning ta’lim jarayonidagi ahamiyati quyidagilarda namoyon bo‘ladi:

1.	 Kasbiy kompetensiyalarni rivojlantirish – talabalar real ishlab chiqarish muhitida qo‘llaniladigan 
texnologiyalar bilan tanishadi va ularning texnik hamda dasturiy jihatdan ishlash prinsipini anglab yetadi.

2.	 Amaliy ko‘nikmalar hosil qilish – murakkab mahsulotlarni modellashtirish, tahlil qilish va ishlab chiqarish 
jarayonini moddiy mahsulot sarf qilmasdan, raqamli muhitda bajarish imkoniyatini yaratadi.

3.	 Innovatsion fikrlashni rivojlantirish – NX dasturi yordamida talabalar yangi dizayn g‘oyalarini sinovdan 
o‘tkazish va ularni optimallashtirish imkoniyatiga ega bo‘ladilar.

4.	 Xalqaro standartlarga mos tayyorgarlik – Siemens NX dunyo bo‘ylab ko‘plab yirik korporatsiyalar 
tomonidan qo‘llaniladi. Uni bilish yosh mutaxassislarga xalqaro mehnat bozorida raqobatbardosh bo‘lish 
imkonini beradi.

5.	 Integratsiya va hamkorlik – talabalar mexanika, elektronika, avtomatika kabi turli yo‘nalishlar o‘rtasidagi 
integratsion yondashuvni o‘zlashtiradilar.

Siemens NX dasturini ta’lim jarayoniga joriy etishning samarali yo‘llari ham mavjud: tajriba mashg‘ulotla-
rini Siemens NX asosida tashkil etish, virtual mashinasozlik va ishlab chiqarish jarayonlarini modellashtirish, 
mini-loyihalar va kurs ishlarini NX asosida bajarish, talabalarni xalqaro sertifikatlarga tayyorlash va boshqalar.

Umuman olganda, Siemens NX dasturi nafaqat sanoat korxonalarida, balki mamlakatimiz ta’lim tizimida 
ham samarali qo‘llanishi mumkin bo‘lgan ilg‘or raqamli platformadir.

Eng samarali ta’lim muhitlari – bu ilg‘or o‘qitish strategiyalarini qo‘llaydigan, CAD, CAM, CAE maxsus 
dasturiy ta’minotlarni o‘z ichiga olgan hamda yangi texnologiyalarni o‘quv dasturlariga integratsiya qilishning 
muhimligini ta’kidlaydigan muhitlardir. Shunga qaramay, texnika yo‘nalishidagi talabalarning kasbiy kompeten-
siyalarini rivojlantirish jarayonida hali ham ayrim kamchiliklar mavjud. Shuningdek, akademik dasturlarga eng 
yangi va samarali vositalarni joriy etish uchun zamonaviy CAD texnologiyalarini batafsil o‘rganish zarur. Ushbu 
texnologiyalarning tezkor rivojlanishi va ularning sanoatga tatbiq etilishi bitiruvchilarda dolzarb va zamonaviy 
ko‘nikmalar bo‘lishini ta’minlash maqsadida akademik dasturlarni uzluksiz va moslashuvchan ravishda yangi-
lashni talab etadi.

Texnika ta’limi yo‘nalishi talabalarining avtomatlashtirilgan loyihalash tizimlari yordamida kasbiy kompeten-
siyalarini rivojlantirish sohasida ham bir qator tadqiqotlar olib borilgan. Masalan:

•	 Margarita F. Murillo Manrique va Jorge Augusto Sánchez Ayte o‘zlarining “A systematic review on 
innovations in computer aided design in engineering education” ilmiy maqolasida CAD texnologiyalarining 
muhandislik ta’limiga integratsiyasi nafaqat talabalar qanday bilim olishi va uni qo‘llashini, balki profes-
sional dunyo talablari va chaqiriqlariga qanday tayyorlanishini ham tahlil qilganlar.

•	 Hirotaka Tsutsumi va Jyo Shimura “Trial of CAD/CAM/CAE Education and Online Teaching in Response 
to the COVID-19 Pandemic” nomli maqolasida Tokio kolleji talabalarining pandemiya davrida masofaviy 
ta’lim jarayonida ALT dasturlaridan samarali foydalanish tajribasini o‘rganib chiqishgan. Bu natijalar 
avtomatlashtirilgan loyihalash tizimlari nafaqat an’anaviy, balki masofaviy ta’limda ham yuqori samarador-
likka ega ekanini ko‘rsatadi.

•	 Fábio A. O. Fernandes va boshqalar tomonidan yozilgan “Integrating CAD/CAE/CAM in Engineering 
Curricula: A Project-Based Learning Approach” ilmiy maqolada PBL (Problem-Based Learning) asosida 
CAD/CAE/CAM texnologiyalarini o‘quv dasturlariga integratsiya qilish tajribasi yoritilgan. Ularning fikricha, 
bu yondashuv talabalarni real muammolarni hal qilishga tayyorlab, dizayn, mahsulot rivojlantirish va ishlab 
chiqarish jarayonlarini chuqur o‘zlashtirishga xizmat qiladi.

Mamlakatimizdagi texnika yo‘nalishi talabalarining kasbiy kompetensiyalarini ALTlar yordamida rivojlanti
rishda bir qator to‘siqlar ham mavjud:

•	 innovatsion dasturiy vositalardan foydalanish imkoniyatining cheklanganligi;

•	 o‘quv jarayonida fanlararo integratsiyaning sustligi;

•	 zamonaviy texnologiyalar, simulyatorlar va litsenziyali dasturlar bilan to‘liq ta’minlanmaganlik;

•	 talabalar, ayniqsa, ingliz tilini bilish darajasining pastligi xalqaro texnik hujjatlarni tushunishda qiyinchilik 
tug‘dirishi;

•	 ishlab chiqarish korxonalarida qo‘llanilayotgan texnologiyalar va o‘quv jarayonida o‘qitilayotgan texnologi-
yalar o‘rtasidagi tafovutlar.

Ushbu kamchiliklarni bartaraf etish uchun:

•	 Siemens NX kabi avtomatlashtirilgan loyihalash tizimlari fanidan amaliy mashg‘ulotlarga alohida e’tibor 
qaratish;

•	 talabalarni loyihaviy topshiriqlar orqali mustaqil ishlashga o‘rgatish;

•	 ta’lim jarayoniga virtual laboratoriyalar kabi innovatsion metodlarni joriy etish;

•	 professor-o‘qituvchilar uchun nafaqat mamlakatimiz, balki xalqaro miqyosda ham muntazam seminar-
treninglar va malaka oshirish kurslarini tashkil etish;

•	 talabalarni ALTda ishlash ko‘nikmalarini real ishlab chiqarish muhitida mustahkamlash uchun korxonalar 
bilan hamkorlikni kuchaytirish maqsadga muvofiq bo‘ladi.

XULOSA VA TAKLIFLAR
Xulosa sifatida shuni ta’kidlash mumkinki, nazariy bilimlarni amaliy mashg‘ulotlar bilan uyg‘unlashtirish, 

shuningdek Siemens NX, AutoCAD, SolidWorks kabi dasturlarda loyihalashni o‘rgatish orqali talabalar bilim-
larini mustahkamlash mumkin. Talabalarning bilimini nazorat qilishda kompetensiyaga asoslangan baholash 
mezonlaridan foydalanish ularning kelajakdagi kasbiy faoliyatiga ijobiy ta’sir ko‘rsatadi.

